
దక్షతఁ బాతాళతలము దిక్కులను - నక్షత్రపథములు నాకంబు నిండె3450

నంతటఁ దెలియక యాకుంభకర్ణుఁ - డంతకంతకుఁ గడు నగ్గలంబైన

నిదుర వోవఁగఁ జూచి నిఖిలరాక్షసులు - గదలును ముసలముల్ ఘనముద్గరములు

బెనుపారఁ బట్టసభిండివాలములు - మును మిడి యందఱు ముసరి వ్రేయుచును

బదివేలకుంతముల్ బరుల గ్రుముచును - వదలక కొండలు వైచియుఁ బోక

యురముపై నందంద నుఱికి పాదములఁ - గరము మెట్టియు మేలు కాన్పంగ లేక

తడబడ సింహనాదములు సేయుచును - గడుబెట్టు గాఁగ శంఖంబు లూఁదుచును

బటునాదముల గ్రందు పటుకుంభవాద్య - పటహభేరీభూరిబహువాద్యములును

దొడరి వాయింపుడు దోడనె మఱియు - నుడుగక పదివేలయుగ్రరాక్షసులు

క్రందుగా నిస్సాణఘనతరరావ - మందంద చెలఁగింప నారభసమున

నీలాద్రియును బోలే నిశ్చలుం డగుచు - నాలోనఁ దెలియక యతఁ డున్నఁ జూచి
3460

కరుల హయంబుల ఘనతరోష్ట్రముల - నురులులాయములచే నురము ద్రొక్కించి

కొంకక మేనెల్ల గుదియల మోఁది - యంకించి సకలవాద్యములు వాయింప

లంక గంపించి కోలాహలం బయ్యె - శంకించె నవ్వనచరసేన లెల్ల

నిటు సేయునప్పుడు నేమియుఁ దెలియ - కటు నిద్రవోవంగ నఖిలరాక్షసులు

కొందఱు దిక్కులు ఘూర్ణిల్ల భేరు - లందంద వ్రేయుచు నధికదర్పమునఁ

గొందఱు పర్వతగుహ లెల్ల నద్రువ - దందడి సింహనాదములు సేయుచును

గలయంగఁ గొందఱు కరములు పెనచి - పెలుచ శిరోజముల్ పెఱికివైచియును

		 ఈ పేజీలో చివరి మార్పు 13 ఫిబ్రవరి 2024న 07:53కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

